
«Сыԥсҭазаара аҵакы 
      – Аԥсны ахақәиҭроуп!»

 d Арӡынба Владислав Григо-
ри-иҧа диит Аҧсны Аладатәи 
Ешыра ақыҭан 1945 шықәса маи 
14 рзы. 

Аҧсны Аҳәынҭқарра Раҧ
хьатәи Ахада, афилолог, Азиа Маҷ 
ажәытәӡатәи ажәларқәа, ахәҭакахьа
ла, ахаттцәеи ахеттцәеи рмифоло
гиа, ркультура, рҭоурых азҟаза ду, 
аҭоурыхтә наукақәа рдоктор, апро
фессор, Аҧсны аҭҵаарадыррақәа 
Ракадемиа академик, аҭҵаарадыр
рақәа Адыгатәи жәларбжьаратәи Ра
кадемиа академик, Жәларбжьаратәи 
Кондуртәи апремиа алауреат, Аҧсны 
Афырхаҵа, «АхьӡАҧша» аорден ак

тәи аҩаӡара занашьаз диит арҵаҩы 
иҭаацәараҿы. Аҵара иҵон А.М.Горки 
ихьӡ зхыз Аҟәатәи аҳәынҭқарратә 
рҵаҩратә институт аҭоурыхтә фа
культет аҟны (19621966 ш.ш.). Уи 
даналга, дҭалеит СССР аҭҵаарадыр
рақәа Ракадемиа Мрагылараҭҵаара 
Аинститут аҟны аспирантура. Ҭҵаа
радырратә напхгаҩыс диман адунеи 
аҿы еицырдыруа аҵарауаҩ Виаче
слав Всеволодиҧа Иванов.

В.Арӡынба акандидаттә дис
сертациа ихьчеит 1971 шықәсазы, 
адоктортә  – 1986 шықәсазы. Ҭҵа
арадырратә усзуҩын, СССР аҭҵаа
радыррақәа Ракадемиа Мрагыла
раҭҵаара Аинститут ажәытәӡатәи 

Мрагылара аидеологиеи  акульту
реи рсектор деиҳабын. 1988 шықә
са инаркны 1996 шықәсазынӡа 
Д.И.Гәлиа ихьӡ зху Аҧсуаҭҵаа
ратә институт напхгара аиҭон. Уи 
авторс дрымоуп аҭҵаарадырратә 
усумҭақәа 40 инареиҳаны, уахь 
иаҵанакуеит амонографиақәа, аста
тиақәа, арецензиақәа. 1988 шықә
сазы В.Арӡынба далырхуеит Аҧсны 
Иреиҳаӡоу Асовет адепутатс, 1989 
шықәсазы акәзар – СССР жәлар рде
путатс. Иара убри ашықәсан авто
номтә еиҿкаарақәа рҳәынҭқарратә, 
рзинтә статус азы акомиссиа ахан
тәаҩыс дҟарҵоит, СССР Иреиҳаӡоу 
Асовет Апрезидиум далалоит. 

1990  шықәсазы 
В.Г.Арӡынба Аҧсны Ире

иҳаӡоу Асовет Ахантәаҩыс дал
хын. Аҧсны иаҿ агыланы Қырҭтәы
ла аиб ашьра иан алага ин аркны 
атә ыла хьчара Аҳәынҭқарратә 
Комитет Ахантәаҩыс дҟалоит, ха
дарагьы азиуеит Аҧсны жәлар 
рмилаҭхақәиҭратә қәҧара. 1994 
шықәса ноиабр 26 рзы В.Г. Арӡынба 
Аҧсны Ахадас далхын, 1999 шықә
са октиабр 3  рзы акәзар, уи жәла
ры зегьы рыбжьы иҭаны еиҭа Аха
дас далырхуеит.

В.Г.Арӡынба аполитикахь дн
еит Аҧсны аҭоурых иуада ҩӡаз 
аамҭақәа раан. Аҧсны жәл ар рзи
нқәа рзы ақәҧара уи иҧсҭазаара 
зегьы иахадарахеит. Аҳәынҭқарра 
данахагыла, ахатәҳәаақәҵаразы 
аҧсуа жәлар ирымаз азин аҧсҭа

«...Аԥсуа даԥсуаны даанхаразы, 
иахьала дахьынхозаалакгьы, 
Аԥсынтәылан дынха, мшын 
нырцә дынха, ԥхьаҟатәи иԥеиԥш 
мҩа иабацәа  жәытә-натә аахыс 
аҳәынҭқаррақәа ахьаԥырҵалоз 
адгьыл иадҳәалазароуп»

В. Арӡынба 

АҦСНЫ АҬОУРЫХ 
АҾЫ НАУНАГӠА  ИААНХО

заараҿы анагӡара напы аиркуеит. 
Ҳәынҭқарратә усзуҩык иаҳаса

бала Арӡынба ихаан даара аҵак 
ду змаз аусқәа хацыркын, ахәҭа
кахьала, 1925 шықәсазтәи Аҧсны 
Аконституциа азыхынҳәра, Аҧсны 
аҭыҧ хьыӡқәа реиҭашьақәыргы
ларазы Аҧсны Иреиҳаӡоу Асовет 
ақәҵара адкылара, Аҧсны атәы
лахьчара Аминистрра аиҿкаара, 
аҧсуа ар раҧҵара,  ақы рҭуааҧсуа 
еибашьраҿы Аҧсны аиааира арга
ра, «Ақырҭуааҧсуа еимакы поли
тикала арманшәалара аусмҩаҧ
гатәқәа рзы Аҳәамҭа» анапаҵаҩра, 
Егры аҳәааҿы Урыстәылатәи аб
жьаҟазаҩцәа рықәыргылара, Аҧс
ни егьырҭ ареспубликақәа жәпа
ки реиҩызара, русеицура иазкыз  
аиқәышаҳаҭрақәа рыбжьаҵара, 
тәылақәак рҿы Аҧсны ахаҭарна
крақәа раартра, исуверентәу  Аҧсуа 
ҳәынҭқарра Аконституциа ҿыц, иара 
убас Агерб, Абираҟ, Агимн рыдкыла
ра, ҳәынҭқарратә бызшәаны аҧсуа 
бызшәа азхаҵара уҳәа егьырҭгьы.

В.Г.Арӡынба алагаламҭа ду ҟаиҵе
ит ақырҭуа агрессиа ашьҭахь Аҧсны 
аекономика, акультура, аҭҵаарадыр
ра, аҵара реиҭарҿиараҿы, Аҧсны 
инхауа ажәлар зегьрыла рырҿиара 
иазку амилаҭтә политика амҩаҧга
раҿы, аҳәынҭқарраҟны аҭышәынтәа
лареи аҳәоуеиқәшәареи реиқәыр
хараҿы.

В.Г.Арӡынба иҿыцӡоу Аҧсны аҭо
урых аҿы наунагӡа даанхоит  ақырҭу
ааҧсуа еиба шьраҿы  ҳажәлар ир
газ аиааира да гәашьамхны.

«Абгахәыҷы 
шкәакәа» абжьы

 d Ақырҭуа архәҭақәа шҳақәлаз 
атәы сара исаҳаит асааҭ 10 рзы 
аҟара, Очамчыра араион аха-
дара аиҳабы И.Гәыргәлиа, 1992 
шықәса апрель 10 азы амаҵу-
ра иахаргылаз иҟнытә. Исеиҳәе-
ит атанкқәа Очамчыра ишалсхьаз. 
Зыҧшрак ҳәа ҟамҵакәа, Гиви Ка-
мыгә-иҧа адҵа исҭеит Кьалашәыр 
аӡиас аҿы дырҿагыланы ҧхьаҟа 
имышьҭырц, аха уи залымше-
ит, аҕа иаанкылара ахьалырша-
хаз Ацҳа ҟаҧшь аҟны акәхеит, 
ақырҭуа танкқәа ақалақь иала-
лахьан. Аҭел сизасит Шеварднаӡе, 
мышкы уажәаҧхьа сақәир-
гәыҕхьан, ари ҟалашьас иаиузеи, 
иаанагозеи ҳәа.

Сара исаҳауан август 13 азы 
исацәажәоз иакәымкәа даҽаӡәы иб
жьы. Шеварднаӡе ихы дақәгәыҕны 
аус шыҟаҵоу, шьҭа уи ашҟа ахьаҳәра 
ишаҧсам зныҧшуаз бжьыла. Иамеи
куамызт, мацара исеиҳәаз абри ауп: 
«Владислав Григорииҧа, иҟалаз ҟа
леит. Апарламент еизыжәга, шәышҟа 
снеиуеит, уа зегьы ҳрылацәажәап». 
Еилыскааит ари ақәылаҩ гыгшәыг 
иацәажәара ҵакы шамамыз, убри 
аҽныҵәҟьа телехәаҧшрала Аҧсны 
жәлар срыҧхьеит Аҧсадгьыл ахь
чарахь. «Иуадаҩу абри асааҭ азы 
ҳхьамҵроуп, ҳагьхьаҵуам, Аҧсны 
аҧсра ажәла зҟьо, ҳаҩнқәа зырбго 
даҵаҳархоит…»

Раҧхьатәи амшқәа 
инадыркны

Аибашьра раҧхьатәи амшқәа 
инадыркны аҧсуа жәлар ршьапы 
иқәгылт, ахыхьчара агәыҧқәа ре
иҿкаара иалагеит. Аибашьра ала
гамҭазыҵәҟьа аҭагылазаашьа ба
аҧсӡан, ҳхы злаҳахьчаша акымзарак 
ҳамамызт: хыцҩыцқәак автоматқәа 
рыла аҕа ҳаиҿагыланы иҳалшоз 
маҷӡахон. Гәдоуҭа, Урыстәылатәи ар
ратә база аҿаҧхьа ажәлар еизеит, 
абџьар ҳашәҭ ҳәа иқәгылт. К.Озган 
аҭел дысзасит, дсазҵааит иҟасҵары
зеи ҳәа. «Абџьар жәга» – аҭак исҭе
ит. Қырҭтәыла анапхгара ақәгәыҕу
амызт ҳажәлар абасҟак агәаҕьра 
аарҧшны аҿагылара ҟарҵоит ҳәа. 
Агрессорцәа иаҳагьы ирзымбатәба
рахеит НхыҵКавказ ҳашьцәа ргана
хьала Аҧсны имҩаҧысуаз ахҭысқәа 
абасҟак ахаҵгылара ахьроуз. Август 
14 аҽныҵәҟьа, Маиҟәаҧ еиҿкаан 
Аҧсны адгылара Ахеилак, имҩаҧы
сит ҟабардаа реиҿкаара «Ады
ге хасе», аҟабарда жәлар Ркон
гресс, август 15 азы акәзар, Кавказ 
Ашьхаруа жәларқәа Рконфедера
циа, Шеварднаӡе «қьаадла еибар
ку абжьас» ҳәа ззиҳәаз, Жәларб
жьаратәи ачерқьесцәа Рассоциациа 
реилатәарақәа. Урҭ НхыҵКавказ 
ажәларқәа ирыҧхьеит Аҧсны ахь
чара иазықәгыларц. С.Сосналиев ха
дас дызмаз Ҟабардантәи, М.Кьылба 
напхгара зиҭоз ҞарачыЧерқьестәы
лантәи хатәгәаҧхарала аибашьцәа 
раҧхьатәи ргәыҧқәа ааит. Ҳақәҧа
раҿы аҭыҧ ҷыда ааныркылеит М.Ша
нибови Аконфедерациа Апарламент 
Ахантәаҩы И.Сосламбекови зхагылаз 
Кавказ Ашьхаруа жәларқәа Рконфе
дерациа. 

Сентиабр 3 азтәи 
аиҿцәажәарақәа

Сентиабр 3 рзтәи ахҭысқәа даара 
ибзианы исгәалашәоит, избанзар урҭ 
акырӡа зҵазкуа ароль ааныркыло
ит. Сентиабр 3 сара сыҧсҭазаараҿы 
зегь раасҭа мшы хьамҭаны исшьоит. 
Аиҧылара аламҭалазы Москва ҳнеит. 
Инықәырҧшшәа 14:00 сааҭ азы Уры

стәыла ФСБ Ахантәаҩы дааит, ҳаима
ны Б.Н.Ельцин иахь амҩа ҳақәлеит. 
Борис Николаииҧа иҳәон Аҧс
ны аинтересқәа сыхьчоит, ақырҭуа 
архәҭақәа ралгара алсыршоит ҳәа. Уи 
иажәа наимыгӡеит. Ус ҟазшьас иман.

Аилатәара мҩаҧысуан «Прези
дентотель» аҟны. Астенограммала 
иубоит ахәмарра ҳара ҳгәашәқәа 
рҿы ишымҩаҧысуаз. Б.Н.Ельцин 
ихымҩаҧгашьала иубартә иҟан 
ҧаҭлика мацарак ала дшааным
гылаз, актәи «идикылахьан» сара 
снеиаанӡа: Шеварднаӡе ицижәхьан. 
Аӡәырҩы ирҳәо саҳахьан, Ельцин 
Шеварднаӡе дшааибалак иҳәатәахьы 
диаигоит ҳәа. ИАР аиҧыларақәа 
раан Шеварднаӡе Ельцин дшы
неиҿаҧшлак иаразнак зегьы рҽы
рыҧсахуан. Актәи аҧаҭлика ашьҭахь 
Ельцин ак иҳәон, аҩбатәи ани
дикылалак – даҽакы. Аиқәшаҳаҭра 
атекст ҳауит аилатәара алагамҭа
зыҵәҟьа,убри аҟнытә уи иаҳәо аил
кааразы, аҧхьаразы аамҭа шысҭа
ху сҳәеит, аха Козырев дахыццакны 
агәра ҳиргарц далагеит уаанӡа аусу
ратә гәыҧқәа еиқәдыршаҳаҭыз 
атекст аредакциатә ҟазшьа змоу 
аҧсахрақәа ҧшьба заҵәык роуп 
иалагалоу ҳәа. Сара иҿасырхьит, 
иагьысҳәеит иҳамоу атекст аҟны 
иҟаҳҵаз ажәалагалақәа шыҟам. Ста
тиастатиала ахцәажәарахь ҳани
ас, рҽеирақәак рыҟаҵара санала
га, Шеварднаӡе дҳәаҵәыҳәыҵәуа 
агәамҵра далагеит…

Ажәа анирҭа 
Адокумент анапаҵаҩра ашьҭахь 

имҩаҧгаз апрессконференциаҿы 
Ельцини Шеварднаӡеи анықәгыла, 
анаҩс ажәа сырҭеит. Аиҿцәажәа
рақәа уадаҩны ишымҩаҧысызгьы, 
урҭ рылҵшәақәа ҳгәы ишамыхәз
гьы, аҧсуа жәлар агеноцид шырзы
руа сҳәарц азы ари амомент схы иа
сырхәеит. Шеварднаӡе уиҿаҧшыр 
иубон, гәаҕла деиҵатәы дшыҟаз, ихатә 
прессконференциа амҩаҧгара игәы 
ишҭаз. Снаидгылан иасҳәеит, убри 
иҭахызар, ҳара дҵаны ишықәҳаргы
ло апрессконференциа аицымҩаҧ
гара. Иара дшәеит, иаҧшьигарц 
ииҭахыз мап ацәикит. 1992 ш. сен
тиабр 4 азы иҟасҵаз аҳәамҭаҿы 
ҩаҧхьа иаҵысшьит «Аҧсны ақырҭуа 
архәҭақәа рыҟазаара аҭагылазаашьа 
шьақәызҟьо фактор хаданы ишаан
хо»,убри аҟнытә урҭ ралгара «аҭын
чра аиҭашьақәыргыларазы ҧҟара 
хаданы ишыҟоу». Аха ари алдыр
шараны иҟазма Аҧсны архәҭақәа 
алазгалаз. Аҧсны архәҭақәа ралга
ра азҵаара шьҭысхуеит ҳәа аҧхьа 
ҳақәзыргәыҕыз Ельцин иажәа де
ижьеит, Шеварднаӡе ихәашаз адоку
мент инапы аҵеиҩит. Ҳаргьы иҟаҳҵоз, 
адокумент ҳнапы аҵаҳҩит, аха ҳара 
ҳтәала. Убас иҟалеит, аҵыхәтәан. Са
ра ахаангьы исхашҭран сыҟаӡам уб
ри аҽны исхызгаз.

1992 ш. октиабр 7,
Лыхны ақыҭан

Аӡәырҩы исабжьыргон Черқьеск 
имҩаҧызгарц, Аконгресс алахәы
лацәа ршәарҭадара аҵыхәала, аха 
сара стәы иасыргеит. Иҟалаз уб
ри ауп, ари аус ҳҽазыҟаҳҵоижьҭеи 
акрааҵуан, аибашьра ҳҧырхага
хеит акәымзар. Аконгресс аусура 
аҽалархәра рылшеит 140ҩык аде
легатцәа рахьтә 125ҩык, убрахь 
иналаҵаны Ҭырқәтәылеи, Германи
еи, Франциеи, Голландиеи рҟнытә 
ҳдиаспора ахаҭарнакцәа.Акон
гресс аартраҿы сықәгыланы исҳәеит 
«аибашьра ҳшацәымшәаз… ҳажәлар 
рымч шақәхо рыҧсадгьыл ахьчара, 
аҭынч зҵаарақәа рҭыҧ рықәҵарагь».

Машәыршәа акәӡам сықәгылараҿы 
изысҳәаз аекономикеи аполитикеи 
рганахьала ҳагәҭакқәа ртәы, иара убас 
XIX ашә. азы аурыскавказтә еибашьра 
иахҟьаны Кавказ ашьхаруа жәларқәа 
изакәанымкәа рықәцара аганахьала 
аҭоурыхтә иашара аиҭашьақәыргыла
ра шаҭаху. Аконгресс аусура ианала
га уи иалахәыз ООН ашҟа ааҧхьара 
ҟарҵет аҧсуа жәлар хьчахарц, жәлар
бжьаратәи азакәанқәа инарықәыр
шәаны ахатә ҳәаақәҵаразы рзин на
гӡахарц. Агәыҕра дуқәа адаҳҳәалон 
ООН, аха ҳаизыҟазаашьақәа мариа
ны изышьақәгыломызт.

Гагра аҭарцәра
Акырӡа зҵазкуаз аҭыҧ ааннакы

лар акәын иаалырҟьаны ажәылара. 
Уи иалагеит октиабр 1 азы. Ажәаб
жьс иҳаҳарызеи ҳәа, Сулҭан Аслам
бекиҧеи сареи аштаб аҟны ҳтәан, 
ашьыжь асааҭ 4 рзы аҟара ҳар рштаб 
аиҳабы С.П.Дбар иҽанҳамеидаз. Шәа
баҟоу, шәабанеихьоу ҳәа азҵаара 
аҭакс, уи иҳәеит ажәылара убасҟак 
ирласны ицоит, абыржәыҵәҟьа 
ҳар ахьыҟоу аҳәара шицәыуадаҩу. 
Акырҭцәа абаҟоу ҳәа азҵаара аҭак 
ркьаҿны иҟаиҵеит: «Ршьамхы рҽа
дыргоит». Иара убас иҳәеит ихьаҵу
аз аҳәынҭсоветаа икарыжьыз аштабтә 

машьына аҟнытә дшасуа, аха аус ша
уа. Абарҭ ажәыларақәа раан, иааид
кыланы аибашьраҿы аиҧш,хаҵаҵас 
ихы ааирҧшит Чечентәылантәи 
хатәгәаҧхарала аибашьҩы Х.Ханка
ров – аибашьҩы гәымшәаҵәҟьа. Га
гра анаҳга, егьи хатәгәаҧхарала 
аибашьҩы И.Арсамиков, ҳаштаб аҟны 
НхыҵКавказ ахаҭарнак инапынҵақәа 
назыгӡоз, сара дсыҳәеит аҧсуа бираҟ 
исҭарц ҳҳәааҿы иқәиргыларазы. Аха 
аҳәааҿы даннеиз, уа ишәыршәыру
ан Кавказ Ажәларқәа Рконфедераци
еи Аҧсны Аҳәынҭқарреи Рбираҟқәа. 
Ашьҭахь, рыцҳара дуны иҟалаз, 
аҩыџьагьы ҭахеит.

Гагра ахақәиҭтәреи аҳәаахь акыл
среи акырӡа иармариеит ҳҭагылаза
ашьа. Абџьарла, џьаҧҳаныла, техни
кала ирацәаны аҳәаҭҳа ҳауит. Гагра 
ашьҭахь ауп ианҳау аҭанкқәа, БМ
Пқәа, БТРқәа,  Град».

Ауаӷеимшхара мшы
Ҳара иаҳҿагыланы еибашьу

ан ақырҭуа агрессорцәа рымацара 
ракәымкәа, Украина, Унаунсо аҟнытә 
500ҩык инареиҳаны, «Арго» ҳәа 
хьӡыс измаз абаталион аҟны. 1993 
ш. март азы Украинантәи Аҟәа итәе
ит аџьаҧҳани 700ҩык аруааи зҭаз  
аҳаирпланқәа 4. Украина Қырҭтәы
ла ацхырааразы 1500ҩык раашьҭра 
агәы иҭан (Ашәҟәы шкәакәа… Ад.162).

Зхыҧхьаӡара маҷу, зымч кәадоу 
ивагыланы аибашьра аҭыҧан, Нхыҵ
Кавкази Алада Урыстәылеи рҟнытә 
хатәгәаҧхарала ишыҟарҵаз аиҧш 

акәымкәа, ҳаҕа идгыланы еибашьу
ан, дара ргәы излаанагоз ала, Моск
ва иабашьуан. Капеи кылҵәак даҧ
сам иҧсычу иҿагыланы ақәҧараҿы 
«зҽалызкааз». 

Шәиҧхьыӡ рымазааит 1992 ш. 
декабр 14 азы аиҳараӡак аҳәсеи 
ахәыҷқәеи зықәтәаз аверталиот 
иеихсны илазышьҭыз, 84ҩык зҭатәаз. 
Ҳҭоурых аҿы ари мшы еиқәаҵәо
уп. Ари гыгшәыгран. Аверталиот иҭа
блыз рыҧсыбаҩқәа Гәдоуҭа иааганы 
анышә иаҳҭеит, ибзианы исгәалашәо
ит, ахаангьы исхашҭраны иҟаӡам ари 
ауаҕеимшхара мшы.

Ажәыларақәа маҷмызт…
Ҳаибашьраан ажәыларақәа 

маҷымкәа иҟан: ақәҿиара змаз, 
иҳақәымҿиаз. Абри афакт иҳанаҳәоит 
аиааирахь амҩа аҧшаара ҳшашьҭаз. 
Аамҭа аҭахын анхараанҵыра иаҿыз 
ауаа арратә леишәа рылааӡара, 
аибашьра аҟазара дырҵара. Абри 
аҟынтә, лҵшәак рмоуит Шроматәи 
ажәылара (1992 ш. ноиабр 34), Аҟәа 
агаразы ианвартәи ажәылара (1993 
ш. ианвар 5), иаҳараӡак марттәи 
ажәылара (1993 ш. март 1516), да
ара ацәыӡ дуқәа ахьҳауз. Иҭахаз ре
иҧш, ирацәаҩын ахәрақәа заузгьы. 
Аҭагылазаашьақәа убас иҟалеит, иҟо

уп аӡы ирыргаз, ирзырымгаз.
Абри инамаданы исгәаласыршәо

ит иџьеишьаз фактк азы С.Соснали
ев исеиҳәаз. Ажәылара аламҭала
зы ишҟа инеит абыргцәа гәыҧҩык,  
иарҳәеит минала ирыҧхыз адәы 
аҧхьа дара ықәсырц шырҭахыз, 
аҷкәынцәа еиқәдырхарц азы. Сос
налиев, ҟалашьас иамаз, мап рцәи
кит, аха рхымҩаҧгашьа даршанхеит.

Исзыҵәахәам, ажәылара алҵ
шәақәа рзыҧшра еиҳау хьамҭара 
шыҟам: утәоуп ашьал укәыршаны: 
арахь ашыӡ ухьызшәа уарыхьҭышьу
еит.

Ажәылара аҽны амш бааҧсын, ҳа
ра иаҳҧырхагахарц аҭахын (1992
1993 шықәса абжьааҧнеиҧш акәым
кәа, ихьҭан, асоура иатәын), ҳазшаз 
аиааира ҳаҧсоуҳаҧсаму ҧишәошәа.

Адесант рыӡхыҵра
Ҳиааира аҭоурых аҟны даара 

акырӡа зҵазкуа аҭыҧ ааныркыло
ит Очамчыра араион Тамшь ақыҭан 
ҩдесантк рыӡхыҵра. Аҟәаҟа аҕа 
ирхәҭақәа раашьҭра аҧырҟәҟәаареи 
уа игылаз агәыҧқәа рҭахкаареи рзы 
1993 ш. ииуль 2 ауха иӡхыҵит 300
ҩык рҟынӡа злахәыз арра мшынтә 
десант. Аҕа рхы имырбакәа, цәыӡ рмо
укәа адесант Мрагыларатәи афронт 
архәҭақәеи дареи рҽеиҧыршьит. 
Хыҧхьаӡара рацәала аҕа ирхәҭақәа 
урҭ ирыжәырҵеит бџьархкыс ирымаз 
зегьы, аха ҳаибашьцәа убасҟак хаме
игӡарала  еибашьуан,аҕа игәы иаана
гон, 1500ҩык зхыҵызшәа.

Тамшьтәи аоперациа акырӡа 
зҵазкуаз аҵак ҷыда аман Гәым
сҭатәи афронт аҟны ажәыларақәа 
рымҩаҧгаразы, ииашаҵәҟьаны адҵа
ла иарбаз ҩымш рҭыҧан, 8 мшы амҩа 
ркит, Қырҭтәылантәи аҕа ирезервқәа 
раашьҭра алдмыршеит, имчқәа рыҧ
саҟьеит, Аҟәа ашьҭыхразы ҳжәылара 
хада акырӡа иахуеит.

Иӡхыҵзи Мрагыларатәи афронт 
аибашьцәеи ирблит, иҭадырхеит 
атанкқәа 5, БМПқәа 3, аибашьыга 
верталиотқәа 2, иргеит атанкқәа 3, 
БМП1, БТРқәа 2, иршьит, ирхәит 
1.500ҩык рҟынӡа.

Ажәыларақәа раан Мрагыларатәи 
афронт архәҭақәеи адесанти иры
цәҭахеит 58ҩык, 200ҩык раҟара 
ахәрақәа роуит.

Аԥышәара хьамҭа
Аибашьраан ҧышәара хьамҭаны 

исзыҟан ҳаҷкәынцәа рҭахара атәы. 
Ажәыларақәа раан агәабзиарахьчара 
аминистр ҳцәыӡқәа ртәы зҳәоз адыр
раҭарақәа арбаны аконверт ҷыда сза
аишьҭуан. Иахьа уажәраанӡагьы кон
вертқәак еиқәырханы исымоуп. Шаҟа 
исцәыуадаҩыз урҭ раартра. Акы, мил
лионла асолдатцәа еидызкыло ар 
уреиҳабуп, иуздырӡом урҭ ранацәа, 
рабацәа, рабдуцәа, рандуцәа. Даҽа 
усуп, зегьы анеибадыруа, ацәгьааб
зиа анырзеилоу. Арахь еилукаауе
ит: аӡәы дҭахеит, егьи дхуп, даҽаӡәы 
– ҕәҕәала. Аибашьра еибашьроуп, 
рыцҳарас иҟалаз, иузымдыруаз, ма 
ибзианы иудыруаз есымша рыҧсҭа
заара ахҭнырҵон Рыҧсадгьыл. Са
ра зегьы згәаҵахь иназго уаҩуп, 
ҳцәыӡқәа хьаа ҕәҕәаны исзыҟалон. 
Еилыскаауан аҩны аиҭашьақәыр
гылара шауа, архивқәеи акульту
ратә баҟақәеи – убасҵәҟьа. Еиҳау 
иҟоузеи, ауаҩы иҧсҭазаара, иара уи 
ахаҭа шкьаҿугьы. Аӡәгьы иҭахӡам ари 
адунеи заа аҧырҵра, иаҳагьы иуа
даҩуп абри ақәҧара иахагылоу урҭ 
аницәыӡуа. Схьаа, сгәырҩа, сыгәҭыха 
сан илныруан. «Сыҷкәын, аибашьра – 
хьанҭоуп, ҧсҭбарада ҟалашьа амаӡам. 
Аӡәы дҭахароуп, егьи деиқәхароуп» – 
лҳәон лара. 

Ахаҵареи агәаҕьреи раамҭа
Владислав Арӡынба игәалашәарақәа рышәҟәы «Сара сыҧсҭазаара» аҟнытә

(Алгарҭа 6-тәи ад.)

 d Ари зегьреиҳа игәырҕьароу,на-
сыҧла иҭәу,зегьреиҳа ҳаззыҧшыз 
мшын.Аҧсадгьыл ахақәиҭтәреи 
Аиааиреи Рымш. Шықәсык инац-
ны ҳажәлар рымчқәа зегьы еизак-
ны ирылшозгьы,ирылымшозгьы 
ҟарҵон абри амш арааигәатәразы.

Уи амшгьы ааит ҳреспублика 
ажәлар,ҳара ҳашьцәа – НхыҵКав
кази,Урыстәылеи, егьырҭ атәылақәеи 
рҧацәа рхаҵареи ргәымшәа
реи ирыбзоураны. Агәаҟҵәаҟра 
рыҩнаҭақәа рахь ишымҩахыҵыз
гьы,урҭ ампыҵахалаҩцәа ира
рымҳәеит шәахьааз шәца, ҳара 
азин шәаҳҭом ҳаҩны аимҵәара ҳәа.
Ус акәымхеит,урҭ абџьар шьҭыхны 
аҳәынҭсовет аруаа раасҭа еиҳагьы 
гәымбылџьбарарала дара зцын
хоз,ашкол аҿы аҵара зцырҵоз, 
згәырҕьареи згәырҩеи рыцеиҩыз
шоз,заҳәшьцәа,зыҧҳацәа хаҵа 
изырҭоз ирҿагылеит.Асеиҧш иҟоу 
ауаа Аҧсныҟа ахынҳәра азин 
рцәыӡхьеит.Урҭ иҟаҳҵаз азы ҳаҭам
зааит ҳәа аҳәара аҭыҧан,иахьа 
имақаруеит,еиқәтәом.Аха иара уб
ри аамҭазы иҟан ақырҭцәа, Аҧс
ны зыхьчоз, уи зыҧсадгьыл акәны 
изыҧхьаӡоз. Урҭ рахьтә аиҳараҩык 

аҳамҭа дуқәа ранашьоуп.
Цәыббра 30 аҽны раҧхьа иргы

ланы исгәаласыршәо усҟан атәы
лахьчара аминистрс иҟаз Сулҭан 
Сосналиев ихаҿы лаша ауп.1993 
шықәса иара убри аҽны уи аӡы 
сзааигеит,иагьсеиҳәеит ари Егры 
аӡы шакәу   Аҧсуа ар Қырҭтәыла 
аҳәынҭқарратә ҳәаахьы икылсит.

Аибашьра амшқәа ҳгәаларшәа
уа,ҳара иҳамбарц ҳалшом уажәы 
атәылақәа жәпакы Қырҭтәыла ар
ратә кадрқәа рааӡара аганахьала 
ишрыцхраауа.Рхаҿы иааргома абри 
азыҳәан урҭ аҭакҧхықәра ирыду? 
Мшәан,аибашьра аан ақырҭуа ар
ранапхгацәа ирҳәон зынӡаск аҧ
суа жәлар рықәхра ишазхиоу.Жәлар
бжьаратәи азин аганахьала абри 
ахәшьара шҧаҭатәу.Ҳара абри 
аибашьраан ҳаниеит агеноцидҵәҟьа 
.Аха иара убри аамҭазы игеит Нхыҵ
Кавказ иқәынхо ҳашьцәа рыбжьы 
ҿаца.Ҳара  ҳашьцәа ааит ацхыраара 
ҳарҭарц,аӡәырҩгьы уи рхы ақәырҵе
ит.Сшәыҳәоит минуҭктәи аҿымҭра
ла ҳаҭыр ақәышәҵарц иҭахаз ргәа
лашәара.

Аиааира анаага аахыс,хәышықәса 
ҵит.Урҭ ахәшьара рыҭара ауеит еиуе
иҧшымкәа.Аха ахәшьара иашаҵәҟьа 
аҭара зылшо аҭоурых заҵәык ауп.
Абри ахәышықәса аҩнуҵҟа Аҧс
ны иаҿагыланы ишцац ицоит 
атеррористтә еибашьра.Икаҭәо
ит аҧсуаа,ақы рҭцәа,урыстәылатәи 
абжьаҟазацәа ршьа.Ҳара абри ҳа

нышәараны ҳаҟаӡам, иара убасҵәҟьа 
ҳанышәараны ҳаҟам изакәзаалак 
џьара акала ирҵабыргымкәа Аҧс
ны иазыҟаҵоу аблокада.Ааигәа 
имҩаҧысыз аҧсуақырҭуа еиҧыла
рақәа раан анапы рыҵаҩын акырӡа 
зҵазкуа ашәҟәқәа.Урҭ нагӡахар, 
аҭынч ҧсҭазаара иашьаҭаны иҟало
ит.Аҵыхәтәаны,ауаа зегьраҧхьаӡа 
иргыланы Гал араион иқәынхо, ҭынч 
инхоинҵуа алшара рыҭатәуп…Ҳара 
ҳазхиоуп аҭынчреи агәлеимабзиа
ратә еизыҟазаашьақәеи рахь амҩа 
аҧшаара.Иарбанзаалак ажәлар 
рхыҧхьаӡара маҷзаргьы,ирымоу 
азинқәа ҳаҭыр рықәҵалатәуп.Уаҩы 
ахаҿы изаагом Қырҭтәыла аилаза
араҿы азин дуқәа аҭаны автономиа 
аӡбахә аҳәара.Аҧсны астатус ҳәа
ақәҵоуп 1994 шықәса абҵара 26 
азы ирыдыркылаз Аконституциала. 
Уаҟа Аҧсны ихьыҧшыму, исуверен
тәу ҳәынҭқарроуп,жәларбжьаратәи 
азин иасубиектуп.

Акызаҵәык иалшо  Қырҭтәылаҿы 
еиҟароу азинтә еизыҟазашьақәа 
заҵәык роуп.Аҭынчра рымазааит 
Аҧсни Кавказ зегьи рыжәларқәа! Ан
цәа еиқәирхааит Ҳаҧсадгьыл ҧшӡа! 

1998 ш. сентиабр 30

Аиааира 5 шықәса 
ахыҵра аҽны 

В.Г.Арӡынба иқәгылара  
аҟнытә

g Иарбанзаалак ажәлар 
рхыҧхьаӡара маҳзаргьы, 
ирымоу азинҳәа ҳаҭыр 
рыҳәҵалатәуп.

 d Иналукааӡаша аҳәынҭқар-
ратә усзуҩ, ҳаамҭазтәи Аԥсуа 
ҳәынҭқарра ашьаҭаркҩы, Аԥс-
ны Раԥхьатәи Ахада, Аԥсны 
Афырхаҵа, «Ахьӡ-Аԥша» аор-
ден I аҩаӡара занашьоу Влади-
слав Григори-иԥа Арӡынба ди-
ижьҭеи 80 шықәса аҵра иазкны 
Аԥсны Ахада идҵа инақәыршәа-
ны, ҳазну ашықәс азы акультура 
Аминистрра еиҿнакаауеит абарҭ 
аусмҩаԥгатәқәа: 

2025 шықәса маи 14 азы С.Ҷан
ба ихьӡ зху Аԥсуа ҳәынҭқарратә 
драматә театр аҟны имҩаԥысуеит 
В.Г.Арӡынба диижьҭеи 80 шықә
са аҵра иазку агәырӷьаратә еи
латәара. Еиҿкаахоит агәалашәара 
ахәылԥаз, иара убас иԥсҭазаареи 
иусуреи раамҭа хадақәа зныԥшуа 
ацәыргақәҵа ҷыда. 

2025 шықәса маи инаркны де
кабр азынӡа акультура араионтә 
ҩнқәа рҟны еиҿкаахоит есымзатәи 
акиноцикл «Президент». Идырба
хоит Раԥхьатәи Ахада изку адоку
менттә фильмқәа, ателедырраҭа
рақәа. 

Аҟәа, Амилаҭтә сахьатә гале
реиаҿы имҩаԥгахоит Владислав 

Арӡынба ихаҿреи ҭоурыхла иҵа
ки зныԥшуа аԥсуа сахьаҭыхыҩцәа 
иаԥырҵаз аусумҭақәа рцәыр
гақәҵа.

Раԥхьатәи Ахада Ишықәс 
аусмҩаԥгатәқәа инарықәыршәа
ны еиҿкаахоит В.Г.Арӡынба изку 
авокалтә композициақәа раԥҵа
разы амузыкатә рҿиамҭақәа ррес
публикатә конкурс. 

Акультура Аминистрреи Аԥсны 
ашәҟәыҩҩцәа Реидгылеи еиҿыр
каауеит апоезиатә хәылԥазы «Аха
да изку ажәа».

В.Г.Арӡынба ихьӡ зху Аибашьра 
АхьӡАԥша Аҳәынҭқарратә музеи 
ахыбраҿы иқәыргылахоит агоре
лиеф. Иааиԥмырҟьаӡакәа аус ауе
ит «15 шықәса Владислав ида» ҳәа 
хьӡыс измоу афотоцәыргақәҵа. 

2025 шықәса аҩнуҵҟала И.Г.Па
пасқьыр ихьӡ зху Амилаҭтә биб
лиотекеи аҿар Рҳәынҭқарратә 
республикатә библиотекеи рҟны 
иазгәаҭоуп алитератураҵарала
шаратә хәылԥазқәа рымҩаԥгара.

Акультура Аминистрра еиҿна
каауеит акультура араионтә, 
ақыҭатә ҩнқәа рҟны анҭыҵтәи 
афотоцәыргақәҵақәа.

2025 шықәса декабр азы С.Ҷан
ба ихьӡ зху Аԥсуа ҳәынҭқарратә 
драматә театр аҟны имҩаԥысуе
ит агәырӷьаратә еилатәара «Ҳара  
ҳВла дислав».

2025 ш – Владислав Арӡынба 
Ишықәсуп

Иазгәаҭоу аусмҩаԥгатәқәа 

 d Раԥхьаӡа иргыланы, гәык- 
ԥсык ала срыдныҳәалоит аԥсуа 
-абаза жәлар Актәи Адунеизегь-
тәи рконгресс аделегатцәа, 
асасцәа зегьы. 

Ҷыдала срыдныҳәалоит иуа
даҩу, ашәарҭара зцу аҭагылаза
ашьаан абрахь иаҳзааз аҳәааныр
цәтәи ҳашьцәа, НхыҵКавказынтәи 
иаҳҭааз аделегатцәа, асасцәа. 
Иаҳзылыԥхааит шәаргьы ҳаргьы 

ҭоурыхла иаҳзеиԥшу Аԥсадгьыл 
– Аԥсны.

Аԥсуаа (абаза) агрессор игәы 
ишаанагоз еиԥшҵәҟьа иагь
маҷҩым. Ҳара иҳадгылеит ҳа
шьцәа абазақәа, адыгцәа, ачечен
цәа, аурысқәа, НхыҵКавказынтәи 
аказакцәа. Аԥсны рыхьчарц азы 
абџьар шьҭырхит мшыннырцәын
тәи иаҳзааз ҳашьцәа. Ажәакала, 
иахьа ҳажәлар ирылшоит Рыԥсад
гьыл ахьчарагьы, аҭынчра азҵа

арақәа рыӡбарагьы. Аԥсуаааба
зақәа иахьа ахәура рҭацалара 
залшом.

 Владислав Арӡынба 
1992 ш. октиабр 7. Лыхны ақыҭа

Аԥсуа-абаза жәлар Актәи 
Адунеизегьтәи рконгресс аҟны 

Владислав Арӡынба–80Владислав Арӡынба–80

 d Аԥсны Раԥхьатәи Ахада Вла-
дислав Григори-иԥа Арӡынба 
ииубилеи аламҭалазы иҟалеит 
ахҭыс ду. Уи иԥсы анҭаз гәыҵхас, 
гәазыҳәарас имаз азҵаарақәа 
руак ӡбахеит. Маи 1азы иаадыр-
тит Владислав Арӡынба ихьӡ зху 
Жәларбжьаратәи аҳаиртә баӷәа-
за «Аҟәа». 

Аԥсны Жәлар 30 шықәса инаре
иҳаны иззыԥшыз ари ахҭыс аҽны 
Жәларбжьаратәи аҳаиртә баӷәаза 
аҟны итәеит раԥхьатәи апассаџьыр
цәа зманы иааз авиакомпаниа «ЮВТ 
Аэро» аҳаирплан. Уи шьҭыԥрааит 
Москва, аҳаиртә баӷәаза «Внуко
во» аҟынтә. 

Ари амшныҳәа рхы аладырхәит 
Аԥсны Аҳәынҭқарра Ахада Бадра 
Гәынба, уи ихаҭыԥуаҩ Беслан Бигәаа, 
Аԥызаминистр Владимир Делба, 
Урыстәылатәи Афедерациа Ахада 
Иусбарҭа анапхгаҩы актәи ихаҭыԥу
аҩ Сергеи Кириенко, Жәлар Ре
изара Аиҳабы Лаша Ашәба, Аԥс
ны Раԥхьатәи Ахада иԥшәмаԥҳәыс 
Светлана Џьергениа, Аԥсны Аиҳа
быра Реилазаара, Жәлар Реизара 
адепутатцәа, ауаажәларра рхаҭар
накцәа уҳәа аӡәырҩы. 

Жәларбжьаратәи аҳаиртә ба
ӷәаза «Аҟәа» аартра азы ацаха 
ҟаԥшь хырҵәеит аԥсуа маҭәала 
еилаҳәаз ҳашколхәыҷқәа. Иԥҟаз 
ацаха ҳамҭас илыҭан Владислав 
Арӡынба иԥшәмаԥҳәыс Светлана 
Џьергениа, анаҩс ажәагьы лыман. 
«Ҳаҭыр зқәу Аԥсны жәлар зегьы! 
Гәыкԥсыкала ишәыдысныҳәало
ит иахьатәи амш, 30 шықәса ина
реиҳаны ҳаззыԥшыз. Иахьа иаарту 
аҳаиртә баӷәаза агәашәқәа адунеи 
зегьы аҟны иаатуа Анцәа иҟаиҵа
аит! Ҳарҭ зегьы иаҳзеиӷьасшьоит 

аизҳара, аҭышәынтәалара! Науна
гӡа Аԥсынра!», – лҳәеит Светлана 
Џьергениа.  

Жәларбжьаратәи аҳаиртә баӷәа
за «Аҟәа» аҟны маи 1 аҽны итәаз 
аҳаирплан раԥхьатәи апассаџьыр
цәа дыруаӡәкын Урыстәылеи Аԥс
ни жәлар рартист, атеатри, акинои, 
ателехәаԥшреи рактиор, Б. Шьукин 
ихьӡ зху Атеатртә институт аректор 
Евгени Книазев. Уи иԥылан аԥсуа 
чысла, аԥаҭхь надкыланы. Иара убас, 
раԥхьатәи апассаџьырцәа дыру
аӡәкхеит Аԥсни Урыстәылеи жәлар 
рартистка Алиса Гыцба. Уи иналыгӡе
ит аԥсуа жәлар рашәа «Ахрашәа».  

Аҳаиртә баӷәаза аартра иазкыз 
аныҳәа ахыркәшамҭаз ажурна
листцәа рызҵаарақәа рҭак ҟаиҵе
ит Урыстәылатәи Афедерациа Ахада 
Иусбарҭа анапхгаҩы актәи ихаҭыԥу
аҩ Сергеи Кириенко. Уи иазгәеиҭеит 
аҳаиртә баӷәаза аиҭашьақәыргыла
ра азҵаара Урыстәылатәи Афедера
циа Ахада Владимир Путин идҵақәа 
ишыруаку. «Ишдыру еиԥш, Ахада 
идҵақәа хьаҳәаԥаҳәада инагӡа
латәуп, аамҭа инақәыршәаны, убри 
аҟнытә иҳалҳаршеит иаҳзыԥҵәаз 
аамҭа ҳаҽҭагӡаны аҳаиртә баӷәаза 
аартра», – иҳәеит Сергеи Кириенко. 

Аԥсны Аҳәынҭқарра Ахада Ба
дра Гәынба иазгәеиҭеит Жәларб
жьаратәи аҳаиртә баӷәаза «Аҟәа» 
аартра шҭоурыхтә хҭыс дуу. «Ҳҳә
ынҭқарра аҿиараҿы ари ахҭыс ҷы
дала ацхыраара ҟанаҵоит. Ҭабуп 
ҳәа расҳәоит уи аартра зџьабаа аду 
зегьы, хаҭала Урыстәылатәи Афеде
рациа Ахада Владимир Путин ари 
апроект адгылара ахьаиҭаз азы», – 
иҳәеит иара. 

Маи 7 рзы аҳаиртә баӷәаза 
«Аҟәа» ашҟа рҿаархеит Аладатәи 
Новгород авиакомпаниа «Икара» 
аҟынтә аҳаирпланқәа. Анаҩс, маи 
30 рзы Аԥсныҟа аԥырра иалагоит 
авиакомпаниа iFly аҳаирпланқәа. 
Иара убасгьы ицоит аиҿцәажәа
рақәа Уфеи Казани рҟынтәи аҳаиртә 
еимадара абжьаҵаразы.

Иаартуп Владислав Арӡынба ихьӡ 
зху Жәларбжьаратәи аҳаиртә 
баӷәаза «Аҟәа» 

Аҳаиртә гәашәқәа аартуп

Шарида Торчуа

Акьыԥхь иазирхиеит
 Борис Қаџьиа

«Аԥсны»
№3536 (21 641| маи 14 2025 шықәса

Ахаҵареи агәаҕьреи раамҭа

Саргьы ус акәын сшазхәыцуаз, 
аха сан сҭагылазаашьа ахьеилылка
ауаз, сгәы ахьлырҕәҕәоз, дахьсыдгы
лоз еиҳаз даҽак сымамызт ари аду
неи аҟны.

Алаҭраҿы
Аҧсны адгьылҵакыра ахәҭак 

ақырҭцәа ирымпыҵахаланы ианыҟаз, 
Д.И.Гәлиа ихьӡ  зху Аҧсны аҭҵаара
дырратә институти Аҧснытәи архи
ви (1992 ш. октиабр 22) рымацара 
ракәында, акультура егьырҭ ахәышҭа
арақәагьы рблит. Аҧсуа институт ры
блаанӡа, уи дырҳәит, акыр иаҧсаз зегь 
дәылыргеит. Уи шьақәзырҕәҕәо акакә
ны иҟоуп, аибашьра ашьҭахь акырџьа
ра ирбеит ашәҟәқәа – атрофеиқәа. 
В.Ҭырқьба, иҷкәыни иареи Аҟәа, Ҷанба 
имҩаҿы, алаҭраҿы ирымҧыхьашәеит 
Аҧсуа институт абиблиотека иатәыз 
хәызмаӡам атлас – Ф.Диубуа де Мон
пере ишәҟәы «Кавказ акәшамыкәша 
аныҟәара» (францыз бызшәала, Па
риж, 1937). Анаҩс сара уи абиблио
тека иасҭеит. Харҭәаашьа змам цәыӡ

ны иаанхеит архив мацара акәымкәа, 
зҧыхьашәара уадаҩу ашәҟәқәа 
ахьыҵәахыз абиблиотекагьы.

Аинститут архив аҟны, ҧҟарак 
аиҧш, уа ишьҭан сџьатә шәҟәгьы. 
Аибашьра ашьҭахь Аҷараҟа иагеит, 
нас, усҟан Аҷара Иреиҳаӡоу Асовет 
Ахантәаҩыс иҟаз А.Абашиӡе исзаа
иҭит. Даара ҭабуп ҳәа иасҳәеит: аџьатә 
шәҟәқәа мбылуазаап.

«Пастухов ирдәына»
Ииульмзазтәи аинышәаразы 

аиҿцәажәарақәа мҩаҧаагон Уры
стәыла адәныҟатәи аусқәа рминистр 
ихаҭыҧуаҩ Б.Н.Пастухови сареи. Урҭ 
мҩаҧысуан Гәдоуҭатәи срезиденциа 
аҿаҧхьа иҟаз абаҳчамаҷ аҟны. Аб
жьааҧнеиҧш, Борис Николаииҧеи 
ҳареи аҵәаҵла амҵан ҳнатәаны 
ацәажәара ҳналагон, уи мҩаҧысуан 
даара аимакаиҿак ацны. Еснагь, абри 
аҵла амҵан ҳанынатәоз, ардәынак 
ааны инықәтәон, ҳаиҿцәажәарақәа 
ашәа хаала ихнарҷон. Абри аҟынтә, 
уи «Пастухов ирдәына» ҳәа ҳашьҭан. 
Аамҭақәак анҵы, ҳашҟа дааит Сергеи 
Кужугетиҧа Шоигу, исырбеит ардәы
на. Сергеи Кужугетиҧа, алаф зҿоу 
уаҩуп, ардәына днахәаҧшны, ус ҿа
аиҭит: «Шәара, убра иқәҿашәҳәома?»

Б.Н.Пастухов икабинет аҟны 
снеихьан, ачаи бзиа еицаажәхьан. Ҳа
иҧыларақәа ирыбзоураны уи ибзиа
ны дыздырит, абри аҟнытә ҿыҕәҕәала 
исҳәарц сылшоит ҳара ҳазҧылақәоз 
раасҭа хылахшыҩла акыр дшыҳа
ракыз.

Аибашьра аанкылареи Аҧсны 
ақырҭуа архәҭақәа ралгареи рзы 
аиқәшаҳаҭра анагӡараҿы аџьабаа 
ду ибеит Сергеи Кужугетиҧа Шоигу. 
Зхыҧхьаӡара рацәоу аинтервиуқәа 
рҟны иҳәон, аҧсуа ган ахыдҵақәа 
шынарыгӡауа, ақырҭуа ган – мап.

Грачов дааит 
ҳиааира ҳамихырц

Ажәыларақәа қәҿиарала идә
ықәло ианалага, сентиабр 17 азы 
Гәдоуҭа дааит П.С.Грачов. Еилкаан уи 
Урыстәыла Апрезидент дшааишьҭыз, 
урҭ ирнырит ҳар Аҟәа ахақәиҭтәра 
шрылшоз, ирҭахын иааҟалалак
гьы ахҭысқәа абасеиҧш рҿиашьа 
еиҧырҟьарц. Грачов исыдигалеит 
еиҿагылоу амчқәа реидыгаразы Аҧс
ны адивизиа алагалара, иҭахын ҳиа
аира ҳамихырц.

Идыру мзызқәак ирыхҟьаны усҟан 
«мап» сзымҳәеит. Сақәшаҳаҭхар 
акәхеит. Иара убри аҽны Грачови Ше
варднаӡеи Адлер еиқәшәеит. Насыҧ
ны иаҳзыҟалаз, Шеварднаӡе Аҧсны 
Урыстәыла архәҭақәа ралагалара, 
ақырҭуеи аҧсуеи архәҭақәа реиды
гара инаҿаршәны мап ацәикит, иара 
убриалагьы Аҟәа агараҿы дҳацхрааит.

Ҩ-литрак аӡы
Сентиабр 27 азы, Урыстәылатәи 

Афедерациа адәныҟатәи аусқәа Рми
нистрра ҩаҧхьа Аҧсны анапхгара 
ажәылара шәаҟәыҵ, абжьаҟазара 

ҳазхиоуп ҳәа анҳарҳәа аҽны Аҟәа 
ахы иақәиҭтәын. 12 мшы ицоз ажәы
ларақәа ирыбзоураны ицҟьашәҟьа 
иқәҵан 12 нызқьҩык рыла ишьақәгы
лаз ақырҭуа архәҭақәа, иҭархан ҵҩа 
змамыз аибашьыгатә техника.

Сентиабр 28 аҽны акомандирцәа 
еизганы аилацәажәара мҩаҧызге
ит, Аҟәа ахақәиҭтәра азы ҭабуп ҳәа 
расҳәеит, насгьы интересс иҟасҵе
ит аҧхьаҟатәи аусқәа рзы гәаанага
рас ирымоу.

Дара зегь еицҿакны аҷкәынцәа 
ааҧсеит, Кьалашәыр аӡиас ахықәаҿ 
ҳҽышьақәҳарҕәҕәап, нас мызкы 
ашьҭахь ажәылара иацаҳҵап ҳәа 
анырҳәа,схы сызнымкылеит, иагь
сырҧхашьеит, иргәаласыршәеит 
Мрагыларатәи афронт аибашьцәа 
рымч еизыркәкәаны Аҟәаҟа еи
хо ақырҭуа архәҭақәа раанкылара 
ишаҿу, ҳара ҳнеира ишазыҧшу.

Сентиабр 29, ашьжьымҭан 
напаркын ҩфронтк реиҧыларазы 
аусқәа. Сентиабр 30, 20:00 азы Аҧ
суа ар Егры аӡиас аҿы Аҳәынҭқар
ратә ҳәаахь икылсит, уа ишьҭырхит 
Аҧсны Аҳәынҭқарратә бираҟ. Уб
ри аҽныҵәҟьа Аҧсны атәылахьчара 
аминистр С.Сосналиев ӡыхәашьла 
иҭәыз, ҩлитрак зкуаз аграфин сза
аигеит. «Ари Егры аӡы ауп», – иҳәе
ит Сулҭан Асламбекиҧа. Абри ауаҩ 
ҟәыш, агәымшәа, ахаҵа ҕьеҩ зегьы 
иреиҳаз аҳамҭа сзыҟаиҵеит.

Урыстәылантәгьы ҳаззыҧшыз 
«аҳамҭа» ҳауит – афымцамч ҳамыр
хит, аҧсуа ган ақәҕәҕәаразы иҵегьы 
аусмҩаҧгатәқәа рыдыркылт, мамза
ргь  иҟазшыҟаҵәҟьаз уҳәозар, Аҧсны 
млакрала рнапаҿы иааргарц рыӡбеит.

(Алгарҭа)

 d Аԥсуаа ҳнапсыргәыҵа ыр-
чыхәчыхәны, ҳәыҳәҵас уи дна-
ныԥрааит. Иҳәыҳә-мҵәыжәҩақәа 
ахьҿакыҵәҟьаз мчы маӡак 
рыҵаҵәахын. Иҟалап, ҳарҭ, аԥсу-
аа, ҳаԥхьагьы ҳгәылацәеи Нхыҵ-
Кавказтәи ҳашьцәеи, Урыстәы-
ла амшын гәы дуӡӡа еиужьра иху 
анышьқәа рыжәҩаҵшьыҩцәеи 
игәарҭазар абри аҳәыҳә хьшьы-
цбараханы, нас ишьауардынха-
раны ишыҟаз. Араҟа, ҳара ҳҿы, 
азныказ аҳәыҳә рыцҳаршьоз-
шәа, нас иацәнымхозшәа иры-
дыркылеит, аха маҷк рцәа иа-
аҭаӡыӡеит. Рцәа излаҭамӡыӡарыз, 
ианқәыԥшыз инаркны уи аҳәыҳә 
зны-зынла аҳәыҳәра ахаршҭны, 
аҭыбӷҷаара шалшоз рдыруазҭгьы.

Аԥсуаа лаӷырӡашала иҭәыз 
рҭ о  урыхтә шьамҩазы, ирхырг
ахьаз азалымдарақәа рзы ажәа
б жь хьанҭа аманы Москваҟа ице
ит иара. Адунеи ианарҳаит. Убри 
нахыс аҳәыҳә  хьшьыцбаны, даҽа 
ԥсаатәк захьымӡо, Аԥсны ажәҩан 

ҵамҵамра иаҵаԥыруа иааҵалеит. 
«Абри аҳәыҳә Аԥсныҟа иаазгаз сара 
соуп», – иҳәеит аӡәы. «Абри аҳәыҳә 
хьшьыцбазтәыз, Анцәа иныс, сара 
соуп»,–иҳәеит даҽаӡәы. Иахыҽхәо, 
иазӡатәуа, еимаркуа аҟынӡа инеит. 
Дара ракәымзҭгьы, абри аҳә ыҳә
хьшьыцбауаҩ – Владислав Григо
рииԥа Арӡынба ԥсыуа патриотк, 
аполитикатәи аҳәынҭқарратәи ус
зуҩык иаҳасабала дзыҟамлозаа
рын, иааӡара, ишьапы иқәгылара 
уҳәа ирылахәзаарын.

Аха аҳәыҳәхьшьыцба аншьа
уардынха, аԥсуа жәлар рҵеицәа 
дауаԥшьқәа ршьа зыхькәкәоз 
амҵәыжәҩақәа ӡлачуа ианалага, 
аԥырра анацәыуадаҩха, уаанӡа 
деимазкуаз, «аат, абри Арӡын
ба Москвантәи Аԥсныҟа иаага
ра иацхраада?» ҳәа инеиқәырҵа 
ааиқәырҵо иалагеит, «ақырҭқәа 
дырҿамӷыӷондаз» ҳәа иҿыцҳаҳа
раӡа иаақәгылеит, иара иакәу 
џьушьап Қарҭынтәи зтанкқәа зма
ны Аԥсныҟа иааз. Ақырҭуа уааԥ
сыра мышлаҵыхла имҩаԥыргоз 
акциа гәымхақәа зхазыршҭыз,ҳад
гьыл дара ишыртәу, аԥсуаа, ам
шәқәа реиԥш, ашьхақәа ҳрылбга
ны Аԥсны зҽықәзажьыз шьоукы 
шҳакәу азы ирҳәоз ажәа гәыҭшьа

агақәа зхы иҭыкәкәаз ҟалақәеит. 
Дубарын ақырҭқәа рыда ԥсыхәас 
иҳамоузеи, ҳашьцәа блахшәа
лақәа ҳашԥарҿагыло ҳәа Аԥсуа 
телехәаԥшрала иқәгыларц азы 
зқьаадқәа ҩны зџьыба иҭазгьы…

Аԥсуа жәлар рԥыза дшырме
ижьаз еиԥш, иаргьы имеижьеит. 
Адунеи зыршанхашаз Аиааирагьы 
ргеит. Владислав Григорииԥа даԥ
саҵәҟьаны, адруҳәа ихаҵгыланы, 
иныҳәаҿа шьҭырхуа иалагеит. Уи 
иныҳәаҿа иара убас ишьҭырхуа 
рҿаархеит аибашьра уаӷеимшха
ра аан ҿҭыӡәӡәала ицәажәоз
гьы. Урҭ роуп нас еиҳагьы иҽышь
кыл иаҵагьежьыз, ихьӡ ҳәаны аӡы 
иахәоз. Ауаҩы аҵыхәтәанӡа еил
каашьак имоума, унеины игәы 
узҭатәаӡаргьы.

Џьалла ақыдқәа ҭызго ацәқәа 
ирықәу ауӷә аҟара ихьанҭахе
ит Аԥсны аҿаԥхьа иӡбатәны иа
ақәгылаз аҩныҵҟатәи адәныҟатәи 
азҵаарақәа. Иуадаҩхеит хырхарҭа
цыԥхьаӡа аусқәа зегьы реицнагара, 
иҟалеит хьысҳарақәак, напхьымӡа
рақәак. Владислав Григорииԥа – 
зыжәлар рҭоурыхи рдацԥашәи 
царҭа амам ала издыруа ауаҩы – 
урҭ дрықәгәыӷит, пенсиак, садаҟык, 
ма ҳәаркьиарак жәытәнатә аахыс 
изцәаҩам аԥсуаа, рыдгьыли дареи 
цқьа еиҿаԥшыртә аамҭа анроу, рхы 
иахәап ҳәа игәы иаанагеит, рхы 
иахәартәгьы аҭагылазаашьа риҭе
ит. Убри азоуп еиҳараӡак аеконо
микатә проблемақәа раҵкысгьы 
Аԥсны иагаз Аиааира аиқәырха
реи, ахьыԥшымра ахьчареи, уи азе
иԥш лахьынҵеи рыӡбара иамадоу 
аус пылҳаҭқәа имч, ихыихшыҩ, 
игәабзиара зегьы зриҭаз. Арӡынба 
Аԥсны дахьынӡахагылазтәи аамҭа 
аҭоурых ҵәылаҳхырц, ма аҵәаӷәа 
ахьаҳшьырц ҳалагар, дунеихаан 
ӷьацашьак ҳаураны ҳаҟаӡам. Игәна
алоума урыстәылатәи ателедыр
раҭарақәа рҿы иааҟәымҵӡакәа 
аурыс жәлар рыҿиарамҩа ахада
раҿы игылаз иахьырхыччо? Амери
ка иахагылахьоу абасҟаҩык апре
зидентцәа рахьтә аӡәызаҵәык 
идамхаргьы гхак имамкәа дыҟаз
ма, аха иӡбахә дырххо, мпылҵас 
еигәыдырҵо шәаҳахьоума?

Аҵыхәтәаны, акызаҵәык: абӷьыц 
ҿыц аҟынтә акгьы иалагатәӡам, 
иҳамоу ахәыҷы мырӡкәа, ԥхьаҟа 
ицатәуп. Ԥшӡала, ҳаԥхьаҟа Аԥсны 
иагьаҩы апрезидентцәа ахагылап, 
рыҿҳәарақәа анааилак, ицап. Урҭ 
Аԥсадгьыл шьаарҵәырала ахьчара 
рықәымшәо Анцәа иҟаиҵааит. Аԥ
суа ҳәыҳәхьшьыцба, ашьауардын 
Владислав Григорииԥа иакәзар, 
Аԥсны ҭоурыхтә жәҩангәыиаҵәа
ра дахаҿроуп.

Рауль Лашәриа.
2005 ш.

Аҳәыҳә, ахьшьыцба, 
ашьауардын

Владислав изы            
гәҭахәыцрақәак

 d Анцәа ҳазшаз, иаԥсоу ажәларқәа 
царҭа анрымам аамҭазы ҷыда-
ла иишаз ҵеи лашак дрызиргыло-
ит. Уи аԥыза, ижәлар мрак еиԥш 
дырзыԥхоит, алашьцара иалигоит. 
Аԥсҭазаара иара ила иалагоит.

Аҳ Леуан иаамышьҭахь ихә
ҭ аҵәҟьаны «аԥсҳа» ҳәа ззуҳәаша 
Владислав Григориԥа изкны зегь 
реиԥш саргьы исҳәаша, изҩыша да
араӡа ирацәоуп. Аха урҭқәа зегьы 
уажәазы ара ҳзыргәылалом. Амала 
бзанҵы исхамышҭуа хҭыс хәыҷык 
шәзеиҭаҳәаны аҭоурыхгьы иазын
сыжьыр сҭахуп.

Сҩызцәеи сареи Владислав 
Арӡынба раԥхьаӡа данаҳба, шықәсы 
рацәала ҳзызгәышьуаз цәаныррак 

ҳаашьҭнаԥааит, ҳҳәынҭқарра ахада 
аԥсшәа ҳаҳәаны иҳамихыз ҳнапқәа 
рыӡәӡәара ҳҭахымызт. Шықәсыкгьы 
мҵыцкәа, усҟан иҟәымшәышәӡа иаа
наҳкылаз уи инапқәа аибашьраҿы аӷа 
ихы изышьҭымхуа дҟазҵо ҭаҷкәым 
раҵәаны ианыҟала, аиааиразы иҳа
маз агәыӷра шаҟа иацлаз аиҭаҳәа
раҵәҟьа сылшарым.

Аибашьра ианалагаз ҳара Ҭы
рқәтәыла ҳаҟан. Аԥснынтәи иааҩуаз 
ажәабжь хьанҭақәа афы ҳасызшәа 
ҳдырдысуан, згәы каҳаны ицәажәоз
гьы маҷҩымызт. Убри аамҭаз, сҭаца 
Хәарцкьиаԥҳа Нуршьен, аибашьра 
ианалага адрыҩаҽныҵәҟьа илбаз 
аԥхыӡ дақәгәыӷны, «шәымхьаан, 
иаарласны аиааира ҳгоит» — ҳәа 
ралҳәон зегьы, насгьы илбаз аԥхыӡ 
сара исзеиҭалҳәон: «сареи, сеица
леи, ҳҭаца маҭәақәа ҳашәҵаны ҳгы
лахуп... Убасҟан, амшын еиԥш ихыҵ
ны игылаз ажәлар аӡәы даарылҵны 

дааин, уашьеиҳабы иҟынтә дналаганы 
ҳаԥшьҩыкгьы ҳалахьқәа днаргәыӡит. 
Нас, шәылахь еиқәышәымҵан, иаар
ласны аиааира ҳара иаҳтәхоит, иҳәан, 
иаразнак дызлыҵыз иуаажәлар дна
рылалан даасцәыӡит». Аԥхыӡ ԥхыӡуп, 
«ԥхыӡ бзиа ббааит!» — сҳәеит, уаҳа 
исҳәоз. Мышқәак рышьҭахь сҭаца аԥ
суа клуб аҿы дахьааиз аҭӡамц аҟны 
икыдыз асахьақәа руак лнапы нақәк
ны, «дызусҭада абри ауаҩы? Ԥхыӡла 
избаз абар абри иакәын» анылҳәа, 
аԥхыӡ иазыӡырҩхьаз зегьы ҳхәы
ҳжьы неилагылан еибаҳхәо ҳзымды
руа, ҳаиҿаԥшуа ҳаанхеит. Зсахьа кы
дыз Владислав Арӡынба иакәын, сҭаца 
уи ахаан длымбаӡацызт, дзеиԥшро
угьы лыздыруамызт. Ари ажәабжь иа
разнак ажәлар иаарылаҩит. Ираҳаз 
џьшьахәыс ишьҭыхны, «зыӡбахә ада, 
хаҭала илымбацыз ауаҩы лыԥхыӡ 
далаланы агәырӷьаҿҳәаша леиҳәа
зар уи, Ҳазшаз иаҳзааишьҭыз аԥы
за иоуп, аиааирагьы ҳиргоит!» — ҳәа 
аибыҳәара иаҿын.

Ииашаҵәҟьаны анцәа иаҳзаа
ишьҭыз уи аԥыза, адунеиаҿ арҭ аиа
аира ргап ҳәа ишҳақәымгәыӷуаз
гьы, ажәлар аиааира дырганы аԥхыӡ 
аҿы ииҳәаз ажәа наигӡеит. Ианаҭах
ха дЛеуанхеит, ианаҭахха дА
брыскьылхеит, ианаҭаххагьы дНарҭ 
Сасрыҟәахеит ижәлар рзы...

Ҳажәлар аҟазаареи аҟамзаареи 
рҳәаа аҟынтә аԥсҭазаарахь ирхынҳә
ны, хьӡылаԥшала адунеи ажәларқәа 
ирылазыргылаз, еилаҟәыбаса ишь
ҭаз, аблокадагьы зхаԥаны иҟаз 
аҳәынҭқарра ҿыцны ишьақәзыр
гылаз иара аԥыза, иара аҵеи лаша 
иоуп. 

Агәра згоит, реиҳа ианшәарҭаз 
аамҭазы ишыҟаиҵаз еиԥш, Владислав 
Арӡынба иахьагьы адунеи иқәынхо 
аԥсуаа зегьы рыԥхыӡ дшалоу. Еиҭах 
ргәы шьҭихуеит, еиҭахгьы дшарԥы
еҵәан рыԥсадгьылахь амҩа дирбоит. 
Уи анцәа ижәлар рзы дишеит адунеи 
ыҟанаҵ, ижәлар ргәаҿы, аҭоурых аҿы 
ихьӡ хьтәы нбанла иҿаҟәаны инхоит.

Оқтаи Чкотуа

Анцәа ҳажәлар                          
рзы дишеит

Аԥсҳа

 d Ԥсрала аԥсра даиааины, шәа-
ра шәуаӡәк соуп ҳәа ауаатәыҩса 
еиқәирхарц ирзыхынҳәыз Анцәа 
Ду Иԥа Иаса Қьырса уанизхәыцуа, 
длаша- лашо даацәырҵуеит аԥсуа 
жәлар ԥсҿыхҩыс ирзыҟалаз Влади-
слав Арӡынба. 

Анцәагьы ауаагьы саҭарымҵааит 
абри еиԥш аиҿырԥшра ахьызгәаӷьуа, 
аха Иаса Қьырса дзыԥсахра дҟалара 
аиҳа, аԥсуаа Рҵеи Ду иҭыԥан ҽаӡәы 
дҟалар ауан ҳәа ицәыҵарҳәо схаҿы 
исзаагаӡом. «Саашәыкәыхшоуп!» — 
ҳәа иара иҟынтә лассылассы иҳаҳа
лоз ажәа, Анцәа аханатә ииҳәаз, нас 
Инцәахаз Ажәа амчхара аман, ҳҭо
урыхи, иахьатәи ҳамши, ҳԥеиԥши 
зҿаԥхьа аамҭа мчыдоу реиларҭәа ссир 
иаҟәырҷахан. Уи агәра згаз ирылым
шашаз рылнаршон, рхы иақәгәыӷуа 
иҟанаҵон.

Азқьышықәсақәа ирылсны даҽа 
зқьышықәсак аҟәара зҽадызхалоз 
уамеиқәаҵәа зхызгахьаз ажәлар, 
рыԥрақәа алыхәҭеиԥш ирӷӷаны 
илахжәаз амызгәыҭқәа ирыхшьны 
даҽа зқьышықәсак аҟәара аҟынӡа изы
наӡозма уи ауаҩ иакәымзар? «Соуп» 
ҳәа ихәыцуаз шмаҷҩымызгьы, Анцәа 

Ду дырзылыԥхан, ажәлар игәра ганы 
рлахьынҵа знапы ианырҵашаз рҵеи 
дыдирбеит. Аԥсҭазаара – уаҵәхарц, 
Аԥсадгьыл – иацымхарц, Иацы, Иахьа, 
Уаҵәы кәаԥкаҿ еихьымӡарц, жәҩан
тәыла ахсаала ажәытәӡатәи ахаҳәе
иқәҵара (Ешыратәи акромлех) ааигәа 
диит, изҳаит Владислав Арӡынба. Иа
амҭа анааи ижәлар рлахьынҵа хәыҷи
дуи ҳәа еилызхуа адгьыл ԥҟаррақәа 
ракәымкәа, Ҳазшаз иҿаԥхьа зегьы 
еиҟаразтәуа жәҩантә ԥҟаррақәа рыла 
еиҿикаарц иӡбеит. Уи идыруан, ҳаӷеиҭа, 
зны амшын ду ҭабозар, аҵыхәтәанӡа 
ацәыкәбар шынхоз. Ауаҩы дуаҩы
зар дызлоу иуаажәлар рхыԥхьаӡа
ра акәӡам иԥеиԥш зхьыԥшызааша, 
Ҳазшаз иҿаԥхьа зегьы еиҟароуп ҳәа 
изшьоз Владислав Аԥсны ахақәиҭра 
иԥсҭазаара ахҭниҵарц дыҟан. 

Иџьасшьаӡом, уи изқәиклак иарбан 
усзаалак, абӷьыц ҿыц аҿы аҩра дахьа
ламгоз. Аҳәынҭқарра аиҿартәышьа 
аума, ибираҟума, игимнума шьаҭас, 
уасхырс, дацԥашәс ирымазар акә
ны иԥхьаӡон «Наунагӡа – Аԥсны!»  
еиҳау хәыцырҭа рымамзарц ижәлар. 
Алхрақәа ракәымкәа, жәлар ргәаҳәа
ра иалҵшәаны Владислав Арӡынба 
илахьынҵахаз раԥхьагылара хаҭа
ла ихьӡиԥша аҳаракра иахҭнимҵеит. 
Уи идыруан аханы атәара ихәҭоушәа 
ԥхьаӡаны уахь еихаз, аишәа аҵыхәан
гьы ҭыԥ изнымхар шауа, ухашәа хы 

мбо узхагыларц иақәукыз ажәлар 
рҳақ ушыланарҟуа, ушьҭыҵуазар урҭ 
урыцны, урывагылан ушьҭыҵуазарц 
шакәу.

«Шәаҟәыҵ, уара, уи инцәатәра, 
идунеи иԥсахит, иԥсы шәырҭынч» 
 ҳәа сазҳәаз, иаарӷьны: «Уи иду
неи имԥсахӡеит, ижәлар ирзиӡбаз 
нагӡаны ибартә дзыҟамлеит азы 
иахьагьы уаҵәгьы дыбзаны ргәахәтәы 
иахьигӡарц ижәлар драԥхьагылазаро
уп!»  ҳәа иасҳәар акәхеит.  Иаса Қьыр
са иԥсыбаҩ аџьар ианыхны ианырга 
иԥшаара иашьҭалаз «аԥсцәа рыгәҭа 
дзышәыԥшаауазеи, уи дыбзахеит, аб
зацәа рыгәҭоуп дахьыԥшаатәу» ҳәа 
шрарҳәаз игәаласыршәарц сҭаххе
ит уи аҵарауаҩ, аха сиҟәаҵит, игәа
анагара иҿасмырхьит, дрыцҳасшье
ит аҟароуп.

«Иирамш ыҟоуп, иԥсрамш ыҟам, 
адунеи дақәлахарц уи дшан»  ҳәа 
ацәаҳәа ззыскхьоу Владислав Арӡын
ба изқәаҭыԥ ахьыҟоу инеиуа ауаа 
рхыԥхьаӡара есышықәса иахьац
ло агәра унаргоит уи ԥсра шиқәым. 
Сара, ԥшьышықәса зхыҵуаз смаҭа 
хәыҷы: «Даду Арӡынба Аԥсны ахьыҟоу 
зехьынџьара дыҟоуп!» ҳәа Анцәа 
илирҳәаз ажәақәа рыла сыԥсы ҭоуп 
иахьагьы уаҵәгьы.

Геннади  АЛАМИА,
апоет, ауаажәларратә усзуҩ

Владислав Арӡынба: «Наунагӡа Аԥсынра!»

Азқьышықәсақәа ирылсны

 d Ажәлар реиқәырхараз 
аҧсҿыхҩы дылбааишьҭзар 
жәҩан иҟоу, адгьылаҿ ииу-
ан афырхацәа. Ауаа зегьы ргәы 
иақәшәо Анцәа дуӡӡагьы илым-
шар ҟалоит, аха,  иџьоушьаша, Ан-
цәа игәы иақәшәаша ҟаиҵар ил-
шоит аӡәы. Уи ибзоурала ажәлар 
еиқәхар ауеит, уаҕеимшхара, иҭа-
ирхар шилшо еиҧш. 

Ауаатәыҩса зну аамҭаҿы 
азқьышықәсақәа иргәылга
ны идырҳаз адоуҳа иашьашәа
лоу аҧсҭазаара ранашьахо
ит, шәышықәса рахьтә аӡәы ҳәа 
шырҳәо еиҧш, дрылиаарц ал
шоит ҧсыцқьала зхы мҩаҧыз
го, агәаҕьреи, ахарахәыцреи змоу, 
ажәлар ҿызхуа, рдоуҳа алаша
ра ацәашьеиҧш иҳаракны иахь
зырҧшуа аҵеи. Урҭ ыҟан ажәытәан
гьы, иҟоуп аҿатә аамҭазгьы, 
хыҧхьаӡарала ирацәаҩымзаргьы. 

Ирҳәоит, аамҭа ахәра анану, аҟа

за дахәырбҕьыцуп ҳәа. Ииуеит ала
шарбагақәа, ауаажәлар ахақәиҭра 
алашара иазрыцҳамхарц. Диуеит 
«аҟаза» дызхылҵшьҭроу иҧсад
гьыл дазымшхарц, ижәлар иага 
шәарҭа бааҧс ихықәгылазаргьы, 
еиқәхарц азы ацәашьеиҧш дбыл
ларц. 

Убысҟан акәхоит ажәлар ры
бзиабара даналнахуагьы. Ус еи ҧш 
иҟоу аҵеицәа хьӡырхәага қәа роуп 
изызку жәлар рпоет Б. Шьынқәба 
еицырдыруа ицә аҳәақәа:

Жәлар рыбзиабара ҟьалан
иааӡом,

Иалнахыз – далнахит,
 иаҧсам – дабаӡом!

Ааи, ажәлар рыбзиабара иална
хыз хымҧада изырымкырц алшом 
ажәеи ашәеи. Насыҧ ду имоуп, 
ииашаҵәҟьаны, ажәлар еицҿак
ны лыҧха зырҭаз, инаӡаӡатәхо урҭ 
рашәа аҽаҧсатәра злахьынҵахаз.

Аҩбатәи азқьышықәса ан
ҵәамҭазы ҳажәлар адунеиаҿ 
имҩаҧысуаз ахҭысқәа рӡыблара 
бааҧсы иалаӡыр аналшоз, ире
иҳаӡоу рхықәкы –ахьҧшымра 
рыҧсы ахҭнырҵо аҟнынӡа ине ины 
ианыҟаз, аамҭа дцәырнагеит Аҧ
садгьыл азы ақәҧара доуҳала иа
зыхиаз, уи иацу аҭакҧхықәра дыр
ны, ҟәыҕарыла  ажәлар уаҵәтәи 
рлахьынҵа аӡбаразы агәаҕьра 
аазырҧшуаз, аҳәашьагьы ана
гӡашьагьы здыруаз ажәлар 
раҧхьагылаҩ. Уи аҭоурых наӡаӡа 

иазынхаз, жәлары зегьы иеицыр
зеиҧшу афырхаҵа  Владислав 
Арӡынба иакәын.

Милаҭла иаҧсыуаау ҳзы маца
ра акәым, ҳтәыла иқәынхо егьырҭ 
ажәларқәа рзгьы, иара уи анҭыҵгьы 
иҧшьоу хаҭароуп ахааназ, аҧ
суа жәлар рҧыза ду – Владислав 
Арӡынба ихьӡ.

Аҧсуа литературеи аҟаза
реи рҿы аҭакҧхықәра ҕәҕәа 
змоу атемақәа ируакуп, еиқәтәа
рак ззымдырӡо еилашуаз, Арӡын
ба Владислав иҧсҭазаареи, 
иҳәынҭқарратәи, иуаажәларратәи 
усуреи раарҧшра. Уи изкны еиу
еиҧшым аҟазара хкқәа рырҿи
аҩцәа иаҧырҵахьеит ауаажәларра 
гәыблыла ирыдыркылахьоу али
тературатә,  апоезиатә, амузыкатә, 
аҿыханҵатә рҿиамҭақәа жәпа
ки, адокументалтә фильмқәеи. Аха 
уи иаанагом ари азҵаара хаҭәа
аны иахьынӡахәҭоу инагӡоуп ҳәа. 
Ҳаҧхьаҟагьы, егьа аамҭа царгьы, 
ари атема ҧсра ақәӡам, избанзар, 
уи абиҧарас еиҵагылозаалакгьы 
ираамҭантәу, ираҧызоу иакәны 
даанхоит.

Гәылаҧсыла, доуҳала зы жә
лари зыҧсадгьыли бзиа иззымбо 
илшомызт, ашьха рҩаш хыҽҽақәа 

рыцыҧхьқәа реиҧш, ажәлар рыб
зиабареи раҳаҭыр дуи ҿыпны 
изқәыҧсоз Владислав Григорииҧа 
дызнысыз амҩа аныларагьы, аны
срагьы. Дарбан аҧсуазаалак 
изы еилкаауп агәаҕьреи ахара
наҧшреи згымыз уи иаҧхьагы
лара ишабзоуроу, ҳаҧсадгьыли 
ҳажәлари ираҭәашьахаз, арина
хысгьы изеиҷаҳаны еихаҳалатәу, 
зқьышықәсала инаӡаӡахаша аус – 
ахы ақәиҭра.

Владислав Арӡынба ижәлар 
рыҧсҭазаара ахәыц ианакыз 
уи иалихуаз амҩа, иааникылоз 
ахырхарҭа, ижәлари иареи иеи
цырҳәоз ажәа Аҧсны ахақәиҭреи 
ахьыҧшымреи риураҿы акырӡа 
зҵазкуаз шьаҿахон. Ҳәарас иаҭа
хузеи, аи ааира згаз ажәлар роуп, 
аха Владислав Арӡынба иеиҧш 
иҟаз аҧыза дрымамызҭгьы уи ҟа
лашьа аиуамызт.

Егьа жәашықәса мҩасыргьы, 
ахааназы ԥсра иқәым Владислав 
Арӡынба избанзар, уи иус, ииде
иақәа ҧхьаҟа ҳнаскьацыҧхьаӡа 
еиҳагьы рҽырҭбааны ажәлар 
ирылаҵәоит, ҳаҧсҭазаара зегь 
рымҽхаркуеит. Шаҟа аамҭа цо аҟа
ра, убри аҟара иҕәҕәахоит, зыдгьыл 
ҳаҭәашьоу Анцәа имҭаны, ҳажәлар 
адунеи ианымӡаарцаз  ари ауаҩы 
ишьҭеиҵаз ауасхыр. Уи изкны егьа
раан ажәеи, ашәеи аҧырҵап, ҳара 
ихаану ҳнаҩс, ҳашьҭахь изызҳауа 
абиҧарақәагьы, иара убри алагьы 
ихьыӡ адунеи иақәлан иаанхап 
наӡаӡа.

Зыхьӡ адунеи иақәлахо 

Ахра Анқәаб

Иԥшьоу ахаҭара 

Седа Ҭанҭеқьин 

Ахҵәара, абжьасцәа зшәу
Ихәу ашьабсҭа
Ахәра зырӷьаша хәшәык
Изышьцылоу хаҿсахьак, 
                                бжьык иашьҭан
Инаԥшыааԥшуа
Уара уакәын уи!

Зылахь еиқәу, ихәу аԥсадгьыл
Амца зхысыз ахәышҭаарақәа рзы
Анцәа иҟынтә иҳамҭаны

Адгьыл
Ҵеик изыԥшын
Еиқәзырхашаз
Уара уоуп уи!

Ҳара ҳгәеисра агәеисроуп 
                                        Амшын еиқәа
Ҳара ҳажәҩан аҿы
Ҳара ҳзы игылоит амра
Наунагӡа иазыԥхоит Аԥсынра
Уара уоуп уи!
Владислав Арӡынба!..

Аҭырқәшәахьтә еиҭеигеит
Оқтаи Ҷкотуа

Уара уоуп уи

Владислав Арӡынба–80 Владислав Арӡынба–80

Гәыла-ҧсыла, доуҳала зы жә лари зыҧсадгьыли бзиа иззымбо 
илшомызт, ашьха рҩаш хыҽҽақәа рыцыҧхьқәа реиҧш, ажәлар 
рыбзиабареи раҳаҭыр дуи ҿыпны изқәыҧсоз Владислав Григо-
ри-иҧа дызнысыз амҩа аныларагьы, анысрагьы.

 d Владислав Арӡынба ижәлар 
ихы-иҧсы, идырра, илшара ла-
мыс цқьала издиҵоз дырми-
лаҭтә фырхаҵоуп.

Аибашьра ҟалаанӡагьы, аи
башьра иааирала ианеил
га ашьҭахьгьы ҳара ҳаиқәшәа
цыҧхьаӡа сара сҿаҧхьа даагылон 
иарбан хҭыс уадаҩзаалакгьы 

аҿаҧхьа зхы лазмырҟәуа иакәны. 
Владислав Арӡынба ус лахьынҵас 
иоуит иуаажәлар агәаҟрақәа 
рӡыблара ианааанахәоз аамҭа
зы ҧызара рзуны, иалимгар ада 
ҧсыхәа ыҟамкәан. Ус еиҧш ажәлар 
рлахьынҵа зыӡбо данроулак ауп 
аиааирагьы анырго. Ус иагьыҟа
леит, ҳгәҕрақәа наӡеит, иҳауит 
зых иақәиҭу аҳәынҭқарра. Аду
неи иахьанызаалакгьы, аҧсуа, 
абаза – дарбанзаалакгьы дыҟаӡам 
уи гәадурас дзымшьо, Владислав 
Арӡынба иҭабуп ҳәа иазымҳәо. 

Уи ибзоурала ҳара адунеи ду ахь 
ҳцәырҵит. Сара, мыҟәмабарас иҟоу 
зхызгахьоу аҧсуа жәлар рҵеи иа
ша, рҧыза ду иҿаҧхьа схырхәо
ит, агәрагьы згоит иара ибзоурала 
ҳазегьы зых иақәиҭу, ихьҧшыму 
ҳџьынџьҧсадгьыл аҿы ҳшеид
кылахо.

Шьараф АБАЗА,
Сириатәи Арабтә Республика
аҟынтәи аҧсуа-абаза жәлар 

Адунеизегьтәи Рконгресс
Апрезидент ихаҭыҧуаҩ

Ақьиареи аиашареи 
зыхьӡ адҳәалоу...
Адунеи зыршынхаз...

 d Владислав Григори-иҧа 
Арӡынба сара дыздыру-
ан 1980-тәи ашықәсқәа рҽе-
иҩшамҭазгьы, Урыстәыла 
аҭҵаарадыррақәа Ракадемиа 
Мрагылараҭҵаара Аинсти-
тут аҟны аус анызуаз. Ус ҳаи-
бадыруан, аха иааигәаны аиз-
ыҟазаашьақәа ҳабжьамызт. 
Иаҳа ҳаибадырит, ҳаизааигәа-
хеит ҧшьынҩажәижәабатәи 
ашықәсқәа рызбжазы.

В. Арӡынба ибзоураны, 1994 
инаркны 2000 шықәсазынӡа, Аҧс
ны шықәсык ахьтә ҩымз, ҧшьымз 
схызгон, иҭысҵаауан аҧсуаа 
ржәытә традициақәа, рдинхаҵа
ра, ирацәаҩны ауаа срацәажәон, 
убрахь иналаҵаны абыргцәагьы, 
аныхаҧааҩцәагьы. Арӡынба да
ара дазҿлымҳан сара сусура. 
Аҧхьа сыгәҭакқәа хыхьхыхьла 
акәын дшырзыҟаз. Уигьы еилкаа
уп. Аӡәырҩы аҵарауаа Аҧсныҟа 
иаауеит рыҧсы ршьарц азы, даҽа 
усурак анапалакразы акәымкәа.

2000 шықәсазы Владислав Гри
горииҧа, имазеиз сдоктортә дис
сертациа абжьақәыргаразы иа

низназга, уи даара иҽадцаланы 
иҭиҵаауан, аҿарҵәиқәа ахьгылаз 
дрыхәаҧшуан. Иагьиҩит даара 
аобиективра зныҧшуаз ахҳәаа, 
усҟан игәабзиара шыуашәшәыра
хахьазгьы. 

Арӡынба ҵарауаҩмрагыла
раҭҵааҩ дун, ахеттцәа (Азиа Маҷ 
ажәытәӡатәи ауааҧсыра) рзы спе
циалиступ. Урҭ рбызшәеи аҧсуа 
адыгатә бызшәатә гәыҧи аиз
гәакьара рымоуп. Инапы иҵижьит 
«Ажәытәӡатәи Анатолиа ариту
алқәеи амифқәеи» зыхьӡу ашәҟәы 
бзиеи адоктортә диссертациеи. 
Сара уаҟа избеит аҧсуаа рдин
хаҵара аганахьала аишьашәала
рақәа рацәаны. Рыцҳарас иҟа
лаз, зегьы рҽырыҧсахуеит, зегьы 
рҽеиҭаркуеит, аглобализациа 
ҳәа изышьҭоу зегьы ҿнаӡәаауеит. 
Аныхақәа, иара убас аҧсуа ны
хаҧааҩцәа ражәақәа ранҵара 
сахьымӡазҭгьы ибжьаӡуаз рацәа
хон. Аамҭа рҩашҵас иццаку
еит. Усҟан сзыҿцәажәоз ра хьтә 
аӡәырҩы рдунеи рыҧсаххьеит.

Дзеиҧшрааз Арӡынба да
нқәыҧшыз? Аамҭаказы уажәы 
хынҩажәашықәса ирҭагылоу 
Мрагылараҭҵаара Аинститут аҟ
нытә аҳкәажәцәа қәыҧшцәа, 
иахьа уажәраанӡагьы иҧхаӡа ир
гәаладыршәоит анапылампыл иа
неицасуаз, акартош анеицыҵырху
аз, асабшақәа уҳәа егьырҭ аусқәа 

анымҩаҧыргоз. Усҟан иқәыҧшыз 
Арӡынба урҭ зегьы дрылахәын. Из
ласзеиҭарҳәахьоу ала, апартбиуро 

амаӡаныҟәгаҩысгьы дыҟан, зегь 
раҧхьаӡагьы хықәкыс имаз «апар
тиа мҩа» ақәныҟәара акәмызт, 
уи игәы иҵхоз иара дызхагылаз 
Аинститут Ажәытәтәи Мрагылара 
аҟәша аусзуҩцәеи аҭҵаарадыр
реи ракәын.

Арӡынба акы аҿаҧхьа дхьаҵу
амызт, абри аҟнытә аинститут аҿы 
апартиа анапхгаҩцәа рацәак 
имҧан иқәломызт. Ахаангьы 
ҵашьыцҩымызт. Асовет аамҭазы 
ахаҳәҩыреи апротохеттцәеи рҭо
урыхқәа ирышьҭаз,  амаҵурақәа 
инапы рылеикран дыҟаӡамызт. 
Уи дшынеибакыз аҭҵаарадырра 
датәын, аха илахьынҵа аполити
кахь дымҩахымҵыр ада ҧсыхәа 
инамҭеит, насгьы иара ҭоурыхла 
изыҧҵәаз аҭыҧ иаҧсахара аҧ
суаа рзы насыҧ духеит. Арӡынба 
Анцәа иишаз политикын, зегь ре
иҳа ихлымӡаахраз аамҭазы амилаҭ 
дырҧызан. Уи иаабац политикы
мызт, инамцхәны аамсҭашәара 
илан, аха иуадаҩӡаз аҭагылаза
ашьақәа раан амилаҭ ринтересқәа 
реиқәырхаразы уи аус ҕәҕәақәа 
рыдкылара илшон. 

Алеқсандр КРЫЛОВ, 
Урыстәыла аҭҵаарадыррақәа

Ракадемиа ИМЕМО 
аҭҵаарадырратә усзуҩы

ҧхьагыла.
2011 ш..

Анцәа иишаз амилаҭ рԥыза

 d Аҧсуа жәлар абзиара рзе-
иҕьазшьоз зегьы рзы иналукаа-
ша ари ауаҩ акырӡа даҧсахеит. 
Зегьы деиҧшны ихәаҧшуамызт 
Аҧсны иаҿагыланы бзиарак 
зымхәыцуазгьы. 

Аҧхьатәиқәа уи ихьӡ ақьиа
реи аиашареи иадырҳәалозҭгьы, 
егьырҭ ацәымшәар ауамызт хьаҵра 
зқәымыз иӡбамҭақәа. Ус егьыҟа
леит, Аҧсны ампыҵахалара гәҭа
кыс иманы аҕа данақәла… Аҭо
урыхтә ҵабырг иазхьаҧшызҭгьы 
иргәалашәарын Аҧсны ахаангьы 

аӡәы иҿаҧхьа ашьамхнышгыла
ра аҟазшьа ишаламыз. Насгьы урҭ 
зазымхәыцит аибашьра аламҭа
лазы, усҟан Кавказ аҭагылаза
ашьа. НхыҵКавказынтәи Нарҭаа 
рхылҵшьҭрақәа азхиан рашьцәа 
рыцхраара.

Ҳара, НхыҵКавказ ажәларқәа 
рхаҭарнакцәа рыла ишьақәгылаз 
агәыҧ ду иалаз шьхала мацара ҳа
ауан агәҭынчымра ҳаманы, Аҧс
ны иаҿагылаз ҳанбарықәшәари 
ҳәа ҳаҧшын. Арыцҳара ду иҟа
лаз амҽхак аилкааразы Владислав 
Арӡынба иҟны ҳнеит, уи азхеит. Уи 
иблақәа ирхаҳбаалон зегьы: иҭахаз 
рызхьаара, ижәлар рыхӡыӡаара, 
аха убри аамҭазы хьаҵра ақәымкәа 
аҵыхәтәанынӡа ақәҧара дазхиан… 
Аибашьра цонаҵы уи ҳара дҳацын, 

Гагратәи ахырҕәҕәарҭаҿгьы, Гәым
сҭатәи афронт аҟынгьы. Ажәыла
рақәа раан уи изхәыцра амч ҳа

ланаҵон, ихҧша ҳацын.
Еиҭаҳәашьа амам Владислав 

Григорииҧа шаҟа дазгәдуны да
лацәажәоз Аҧсадгьыл ахь чаҩцәа 
иаадырҧшуаз афырхаҵара…

 Иҧшьоу аиааира да ара х ә з  м   
оу  ак оуп, избанзар уи алырша хеит 
аруаҩ изанааҭ змаз икомандаҟаҵа
рала акәымкәа, аҵарауаҩ, ажәытәи, 
аҿатәи, ҳаҧхьаҟатәи ҳҧеиҧши ре
иҧшьра зылшоз ауаҩ ила…

Аҧсуа жәлар рашьцәа зегьы ҳа
игәырҕьоит урҭ иахьа зхы иақәиҭу 
ртәылаҿы иахьынхо иахьынҵуа. 
Ихадоу, абарҭқәа зегьы рыла 
зҿаҧхьа ауалҧшьа ҳаду ихам
шҭроуп…

Муҳамед КЬЫЛБА,
Аҧсны Афырхаҵа

Ҳара ҳаизгәдууп

Владислав Арӡынба–80

 Акы аҿаҧхьа              
дхьаҵуамызт

 Зҿаҧхьа ауалҧшьа ҳаду


